
Bilangan 110 Rabiul Awal 1379 September 60 sen

Tahniah kepada Pejabat Agama Perak

 Menurut siaran akhbar maka Pejabat Agama Perak telah

membuat sejarah baharu di dalam mengembangkan agama Islam

iaitu dengan mengadakan van yang dialatkan dengan kelengkapan-kelengkapan pelaung

suara dan alat-alat wayang gambar yang digunakan kerana memberi

penerangan-penerangan agama ke kampung-kampung di seluruh negeri Perak.

 Kalau syarahan-syarahan agama biasa diberi di dalam masjid

dan surau atau sekolah-sekolah – yakni di tempat-tempat yang tertentu

maka dengan adanya langkah ini sudah tentu syarahan-syarahan dan 

penerangan-penerangan agama itu boleh diadakan di mana-mana, di pekan-pekan

sehari di seluruh Perak dan pada malamnya diadakan pula 

pertunjukan-pertunjukan wayang gambar untuk menarik hadirin

ke sana.

 Sungguhpun tidak disebutkan apakah jenis wayang

gambar yang ditunjukkan tetapi kita yakin bahawa wayang-wayang yang

ditunjukkan itu adalah menepati kepada tujuan-tujuan dan

maksud-maksud agama.

 Kita percaya Pejabat Agama Perak juga kelak

akan mengusahakan filem-filem mengajar berwudhuk, sembahyang

dan seterusnya mengenai peribadatan hari-hari bahkan tidak

sunyi juga kelak akan berusaha mengadakan filem-filem yang

mengenai kehidupan hari-hari secara Islam terutamanya yang

mengenai rumah tangga.

 Memberi pelajaran dan pertunjuk dengan filem ini

adalah seperkara yang sangat mustahak kerana ia akan 

lebih memberi kesan daripada hanya memberi pengajaran-pengajaran dengan

cakap bahkan dengan filem itu lebih mudah menunjukkannya

Qalam
daripada cakap dan kitab-kitab sahaja. 

 Kita berharap langkah seperti di Perak ini akan

diteladani oleh lain-lain bahagian dan di sebalik itu janganlah

pula dilupakan supaya pejabat-pejabat agama itu melatih pensyarah-pensyarah

baharu dengan suatu latihan didasarkan menggunakan

kebijaksanaan dan hikmah dan dengan kadar yang diterima oleh

orang-orang yang menerimanya. Berilah kesedaran kepada umat atas

tanggungjawab mereka terhadap agamanya, atas mengesakan 

Tuhan. Kurangkan dahulu menakut-nakuti umat dengan hukuman-hukuman

Tuhan kerana kalau ia belum mengenal agama dan belum mempunyai

kesedaran, walau bagaimanapun kita menakut-nakutkan mereka

dengan azab Tuhan, hanya didengarnya di situ sahaja sedang

hatinya ke lain – tidak menyertai ketakutan itu.

 Jauhkan sama sekali dalam memberi penerangan-penerangan kepada

umat itu dengan memukul, menggunakan ayat-ayat untuk memukul

sesuatu golongan atau peribadi tetapi berilah nasihat-nasihat

yang membawa keinsafan dan kesedaran dengan cara bijaksana

dan baik semoga apabila mereka telah insaf nanti dengan 

sendirinya ia akan patuh kepada hukum-hukum Tuhan. 

 Dengan cara ini bolehlah kelak diharap bahawa

kemajuan agama kita akan maju dan berjaya. Sebaliknya 

janganlah hendaknya langkah mengembangkan agama ini dan langkah

memberi penyedaran agama ini hanya dijalankan oleh pejabat 

agama sahaja tetapi hendaklah ada di antara pertubuhan-pertubuhan yang

ke tengah yang berusaha melangkah berjalan memberi penerangan 

dengan alat-alat seperti ini, kita berpendapat menyeru

orang dan menyedarkan orang ini lebih besar baktinya daripada

mendirikan masjid kerana masjid berdiri tidak 

berfaedah kalau tidak ada yang menggunakannya.

Kerajaan Singapura dengan Perusahaan

 Tuan Lee Kuan Yew, Perdana Menteri Singapura, tatkala

bercakap di dalam jamuan Dewan Perniagaan Singapura telah

menyatakan bahawa kerajaan sangat-sangat menggalakkan perusahaan-perusahaan 

supaya dibuka dan dimajukan kerana ini bererti menjadi

suatu perkara yang bakal memberikan pekerjaan-pekerjaan kepada banyak

orang yang tiada bekerja dan banyak pemuda-pemuda yang keluar daripada

sekolah yang beribu banyaknya tiap-tiap tahun yang mesti

ditampung supaya ia menjadi penduduk yang baik. Kerajaan

juga akan memberi bantuan dalam perkara ini. 

 Menteri Dalam Negeri Singapura, Ong Peng

 Boon, juga menyatakan bahawa kerajaan bersedia memberi

kelulusan-kelulusan bermastautin di sini kepada pemodal-pemodal luar yang

sedia membuka perusahaan di sini. Tujuannya kita

percaya, sama seperti yang dimaksud oleh Perdana Menteri

Tuan Lee Kuan Yew, untuk memberi kerja-kerja kepada orang ramai 

yang makin bertambah pada tiap-tiap tahun, dan untuk mengurangkan

pengangguran. 

 Langkah-langkah ini sebenar-benarnya telah disambut dengan gembiranya

oleh tuan punya-tuan punya perusahaan dan mereka harus yakin

bahawa jika langkah ini dijalankan adalah bertujuan akan 

membawa kemakmuran kepada Singapura buat masa yang akan datang.

 Tetapi dengan hanya menggalakkan begitu sahaja dengan 

tidak menimbangkan dan memikir serta menyelidiki kesan-kesan 

yang dibuat oleh kerajaan buruh yang lalu dengan hanya memikirkan 

“kesenangan dan kemuslihatan1” buruh dengan tidak 

memikirkan keadaan-keadaan majikannya maka segala seruan itu kita

yakin akan tinggal seruan juga sebab seperti yang ada

sekarang, yang dapat kita lihat bahawa banyak perusahaan yang 

memindahkan usaha-usahanya yang besar ke Persekutuan Tanah Melayu

atau mencari tempat ke lain. Kalau modal-modal yang ada telah pun

berpindah maka apakah akan diharap modal-modal yang baharu akan

datang jika keadaan di antara pihak buruh dan majikan 

pincang?

 Keadaan buruh dan majikan di dalam perkembangan

ekonomi hendaklah berjalan seperti roda kanan dan roda

kiri di dalam sebuah kenderaan. Dengan roda kanan sahaja 

kereta tidak dapat dijalankan – demikian juga sebaliknya. 

Kerana itu kedua-duanya mesti dihalusi dan diselidiki

dengan saksama.

 Dalam masa menggalakkan modal pun janganlah hendaknya

semata-mata ditumpukan perhatian kepada pemodal-pemodal besar sahaja

1 Mengikut konteks ayat, perkataan ‘Muslihat’ di sini dan seterusnya, 
lebih tepat dirujuk sebagai ‘Maslahat’. Bagaimanapun transliterasi ini 
mengikut ejaan asal teks.

tetapi pemodal-pemodal kecil mustahak juga digalakkan dan

ditimbangkan dengan saksama kerana tidak kurang banyaknya

pekerja-pekerja yang bergantung hidupnya kepada pemodal-pemodal kecil

daripada pemodal-pemodal besar. Dengan banyaknya tutup perusahaan 

kecil maka bererti juga menambah banyaknya pengangguran-pengangguran.

Kerana itu kalau hanya difikirkan soal buruh sahaja

dengan tidak memikirkan kedudukan pemodal-pemodal kecil yang kebanyakannya

berasal dari buruh itu maka keadaan masyarakat akan pincang.

Peraturan-peraturan yang dilakukan oleh kerajaan yang lalu dalam

perkara ini kita berpendapat sangat pincangnya dan kita

berharap kepincangan itu tidak diteruskan begitu sahaja.

 Kalau hanya dipandang kepada jam bekerjanya sahaja untuk

kemudahan buruh disamakan dengan negeri-negeri Eropah sedang   

keadaan, tabiat dan cara tanggungjawab seseorang buruh

tidak difikirkan maka yang demikian bererti ia bukan

sesuatu penyelidikan. Kalau di Eropah, di England umpamanya

jam bekerjanya 42 jam seminggu dan hendaklah diselidiki

pula tanggungjawabnya maka kita di sini jam bekerjanya hanya

44 jam sedang tanggungjawab pekerja-pekerja di atas kerja-kerjanya

tidak sama. Apalagi kalau kita beralih ke Timur, ke Hong Kong

umpamanya yang mempunyai jam bekerja 60 jam seminggu dan

di Jepun 55 jam seminggu, maka akan tahulah kita

bagaimana negara yang bergantung semata-mata kepada industri

yang menerima bahan-bahan dari luar akan jadi makmur jika

timbangan-timbangan tidak diberi kepada majikan-majikan terutamanya

majikan-majikan kecil.

 Selama pertadbiran negeri ini, semenjak ditujukan

kepada cita-cita berperintahan sendiri hingga sekarang maka

kita nampak hanya yang diperundang-undangkan semata-mata ditujukan

kerana muslihat buruh semata-mata. Lepas satu satu

lagi undang-undang yang dibuat kepada perbaikan dan muslihat

buruh. Ini sebenarnya bagus, tetapi dengan adanya undang-undang

itu dengan sendirinya menjadi pikulan kepada majikan

sedang perkara-perkara menyelenggarakan muslihat majikan, sepanjang

yang kita tahu langsung tidak ada. Padahal perkara ini

mustahak diperhati kerana kalau majikan jatuh bukannya

sahaja buruh hilang kesenangan tetapi buruh akan hilang

sara hidupnya. 

 Kerana itu kita menyeru kepada kerajaan sekarang, supaya

sama-sama diberi layanan kerana kalau perkara kesenangan buruh

sahaja diberi sukar orang akan dapat mengekalkan perusahaannya

bahkan ini akan menjauhkan modal-modal asing masuk   

ke mari. Kerajaan mesti ingat kedudukan keselamatan 

ekonomi Singapura adalah bergantung kepada kerjasama

yang rapat di antara majikan dengan buruhnya – dan kerana

itu carilah jalan supaya perasaan bersefahaman di antara

buruh dengan majikan diikat – tidak seperti sekarang

kebanyakannya seperti sekandang tidak sebau. Perbaikilah roda

kanan dan roda kiri bersama – dengan itu sahaja

Singapura akan dapat diselamatkan di dalam menuju

kemakmurannya. 

Apa Akan Jadi di Pantai Timur?  

 Dalam masa kempen pilihanraya yang lalu, Dato`

Abdul Razak bin Hussein Perdana Menteri Persekutuan 

Tanah Melayu, telah menyatakan yang tujuannya ialah kerana penduduk

Pantai Timur (Kelantan dan Terengganu) telah mengundi PAS

dan di sana telah berdiri kerajaan (negeri) PAS maka

kerajaan Persekutuan, jika dikuasai oleh Perikatan

akan mengecilkan pembahagian-pembahagiannya terhadap kepada kedua-dua negara

itu. Dr. Ismail juga sebelum itu telah membayangkan 

keadaan-keadaan yang harus akan diterima oleh kedua-dua negeri

itu kelak kerana mereka tidak mau memilih Perikatan. 

 Kemungkinan ini sebenar-benarnya telah kita bayangkan di dalam

rencana kita yang lalu di dalam mana, jika PAS tidak berjaga-jaga

harus Perikatan akan menghukum kedua-dua negara itu dengan

mengurangkan peruntukan-peruntukan yang diberi kepadanya bahkan harus

akan menarik peruntukan-peruntukan yang telah pun diberikan kepada

mereka yang belum lagi dapat dilaksanakan oleh mereka. 

 Dengan adanya kemenangan UMNO dalam pilihanraya parlimen 

baharu-baharu ini dengan 73 lawan 30 suara yang bermakna bahawa

Perikatan berkuasa penuh maka timbullah pertanyaan apakah

ucapan yang diucapkan oleh Dato` Abdul Razak itu hanya

sebagai kempen pilihanraya atau akan dilaksanakannya?

 Soal inilah sekarang yang menjadi satu soal

yang mustahak diperhatikan oleh seluruh umat Melayu.

Khasnya kerana adakah pilihan dan keyakinan orang-orang di Pantai

Timur itu akan dihukum oleh kerajaan Perikatan kerana

menunaikan hasrat mereka, atau adakah itu hanya sebagai

kempen sahaja sedang kerajaan Perikatan kelak akan

menjalankan tugasnya dengan baik dengan tidak menganaktirikan

sesuatu golongan atau puak yang tidak menyokong penuh kepada

mereka. 

 Sekiranya apa yang disebut oleh Dato` Abdul Razak 

itu dilaksanakan maka kita berpendapat langkah ini adalah

kurang bijak dan harus akan merosakkan kedudukan

Perikatan sendiri, sebab nanti orang-orang di luar

Perikatan akan menunjukkan kepada dunia bahawasanya Perikatan

adalah menjalankan paksaan; dan segala kemunduran yang

terjadi di dalam daerah-daerah itu adalah bukannya kesalahan

daripada orang-orang yang memerintah di sana tetapi adalah kesalahan

daripada Perikatan sendiri. 

 Kesan ini semuanya, menurut pendapat kita, bukannya

sahaja hanya akan merosakkan kedudukan Perikatan di kedua-dua

negeri itu tetapi akan juga merosakkan perasaan 

orang-orang di luar daripada daerah itu terutamanya yang di dalamnya banyak

orang-orang Melayu. Tuduhan-tuduhan harus akan timbul kelak

mengatakan bahawa sememangnya kerajaan Perikatan akan menekan

kehidupan orang-orang Melayu dan mengutamakan bangsa lain. 

 Oleh yang demikian maka perkara ini mustahak benar

dikaji oleh kerajaan Perikatan akan baik buruknya kemudian

hari kelak terutamanya pula di dalam parlimen Persekutuan

Tanah Melayu telah ada 30 orang pembangkang berbanding dengan 2

dalam kerajaan yang lalu sedang orang-orang yang duduk di dalam

pihak pembangkang itu diketahui ada di antaranya orang-orang yang

pakar yang akan membentangkan keburukan Perikatan, dari

satu ke satu masa selama lima tahun memerintah yang akan

menjadi satu kesan yang besar kepada umat yang mendengar

bangkangan-bangkangan yang didasarkan membawa faedah kepada seluruh umat

Melayu – adanya.  

